
Amazonia, enpresa pribatuen esku 

Legez kanpoko zuhaitz mozketarik ez izateko, Amazoniako basoaren zati bat nazioarteko enpresen esku uztea erabaki du Brasilek; kritika gogorrak eragin ditu egitasmoak. 

Arantxa Elizegi 

Brasilgo lurren %56 Amazonian daude; 8.500 milioi kilometro koadro, alegia. Eremu horretatik 500.000 kilometro koadro inguru enpresa pribatuen esku uztea erabaki du Luiz Inacio da Silva Lula-ren gobernuak. Enpresa horiek 40 urtez kudeatuko dute esleitutako eremua, eta hiru urtean behin Nekazaritza eta Basoetarako Ministerioak kontrolak egingo ditu, baimendu baino zuhaitz gehiago mozten ez dituztela bermatzeko. Horrela, legez kanpoko basogabetzea amaituko dutela diote agintariek. Baina ingurumenaren aldeko taldeek oso bestelako iritzia dute. 

«40 urtez enpresek erabakiko dute Amazoniako bizitza eta heriotzaren gainean, azken zuhaitza eta animaliak ere eraman egingo dituzte, indigenak beren lurretatik bidaliko dituzte eta dena suntsitua utziko dute», dio Elsa Bruzzone bioaniztasunean eta geopolitikan adituak. Neurri batean, behintzat, ez zaio arrazoirik falta. Brasilgo Gobernuak enpresei emango diena basoaren zati txiki bat izan arren, eremu horiek aberatsak dira oso; egurraz gain, mineralak eta petrolioa ere aurki daiteke eremu horietan. Ingurumenaren aldeko taldeen beldurrik handiena, baina, lur horiek soja transgenikoa landatzeko erabiltzea da. 

Gizartearen kezkak lasaitze aldera, Lularen gobernuak iragarri du basoen kudeaketa lortzeko garaian «ingurumenarekiko errespetua duten enpresek» izango dutela aukera gehien. Gaur egun, esaterako, Amazoniako basoen 500.000 kilometro koadro suntsitu dituzte. Brasilgo legediaren arabera, ordea, basoen %20 soilik erabil daitezke nekazaritzarako. Horiek hala, eremu horiek kudeatzeko baimenak kendu dizkiete legea bete ez duten enpresei. 

LURRA, ZORRAK KITATZEAREN TRUKE. Erabakiak, ostera, beste era bateko kezka ere eragin du herritarren artean. Amazoniako lurrak kudeatzeko baimena lortu nahi duten enpresek Brasilen izan behar dute egoitza, baina horrek ez du esan nahi bertakoak izan behar dutenik. Askok salatu dute nazioarteko enpresa handiak direla lehiaketara aurkeztutako gehienak. Horiek hala, Nazioarteko Diru Funtsaren esku-hartzea salatu dute egitasmoaren aurkariek. Horrek eta Munduko Bankuak Zorrak ingurumenaren truke proiektua bultzatzen dute. Horren bidez, herrialde aberatsek zorrak kitatzen dizkiete estatuei natur baliabideetan aberatsak diren lurrak ustiatzeko baimenaren truke. 

«Gobernuak iragarri duen egitasmoak esan nahiko luke AEBekiko eta Europarekiko harremanak dituztenen esku geratuko direla basoak», ohartarazi du Bruzzonek. Brasilek zabaldu du Amazoniako basoen lehen 90.000 hektareak esleitzeko lehiaketa. 

Paolo Adario Greenpeaceko Amazoniarako arduraduna 

«Jarritako baldintzak beteko dituztela erakutsi beharko dute enpresek» 

a.e. 

Paolo Adariok dio Brasilgo presidentearen erabakia aurrerapausoa dela nahi bezala ustiatu duten eremua nolabait kontrolatu ahal izateko. Urteak daramatza berak Amazoniako sarraskia gelditzeko lanean, eta proiektu berria argi izpi bat dela uste du. 

Zein da zehazki Brasilgo Gobernuaren proiektua? 

Gobernuak Amazoniako eremu txikietako basoak luzerako ustiatzeko kontzesioak egingo dizkie enpresa pribatuei, baina lurrak publikoa izaten jarraituko du. Hala ere, Brasilgo Amazonia bakarrik Ekialdeko Europa baino handiagoa da, eta hori kontrolatzea ia ezinezkoa da garatzeko bidean dagoen herrialderako. Amazoniaren %22 soilik dira jabetza pribatua; beste ia guztia publikoa da. Horren %35 inguru dira Gobernuak kontzesioetarako erabiliko dituena. Azken hori ez dago batere babestuta, eta horretaz baliatzen dira egur enpresak eta nekazariak lurrak baimenik gabe ustiatzeko. Gobernuak horien ustiaketa mugatu nahi du kontzesioen bidez. Hala berea duten eremu baten kontrola berreskuratu nahi dute, gobernabide handiagoa lortuta. Amazoniaren arazorik handiena gobernabide eza da. Kontzesioen bidez gizarteak gertatzen denaren berri izan ahalko du. 

Baina nola kontrolatuko du Brasilek orain arte kontrolatu ez duen eremua? 

Kontzesioak publikoak dira, eta kontratuek diote gizarteak kontrolatu ahal izango duela zuhaitz mozketa. Hori Internet bidez egin ahalko dute, sateliteei esker. Jarritako baldintzak betetzen dituztela erakutsi beharko dute enpresa pribatuek. 

Zer gertatzen da indigenak bizi diren eremuetan? 

Amazoniak oinarrizko bi arazo ditu. Lehena egurraren legez kanpoko ustiaketa da, ez bakarrik eremu publiko eta babesgabeetan, baita babestuetan ere. Arazoa da agintariek ezer gutxi egin dezaketela, baliabiderik ez dutelako, eta egur eskaera izugarria delako. Nazioarteak egin behar duena zera da, Europara sartzen den egurra kontrolatu, bermatzeko ez dela legez kanpo moztutakoa. Brasilgo Amazoniaren bigarren arazoa nekazaritza da. Soja uztak eta abeltzaintzak eragindako arazoak handiak dira. 

